
సకలనీతికథానిధానము










	క.	
ఒకపరిఁ జెప్పినకార్యము

వికలము గాకుండ వ్రాసి విద్యాన్వితుఁడై

సకలజనంబులు వొగడఁగ

సకలజ్ఞుఁడు కరణ మనగఁ జను లోకమునన్.

	క.	
బలయుతుఁడై యింగితచే

ష్టలు దెలిసి కురూపిగాక శౌచాత్మకుఁడై

యల పెఱుఁగక నృపహితగతి

కలవడు ప్రతిహారి సుజనుఁడని పొగడువడున్.

	క.	
కులశీలసత్యధర్మము

లలపడి తను నెదిరి నెఱిఁగి యౌనౌననగన్

లలితప్రవీణగుణములు

గలవాఁ డధిపతికి రాచకార్యము నడుపున్.

	క.	
ఆయుర్వేదచికిత్సో

పాయంబులు దెలిసి చదివి యార్యత్వంబున్

గాయసుకుమారతయుఁ గల

ధీయుక్తుఁడు వైద్యమునకు దేవర గాఁడే.

	క.	
దుష్టవ్యసనుని మూర్ఖుని

గష్టుని దుర్వ్యయుని నప్రగల్భుని భీతున్

భ్రష్టుని నిష్ఠురభాషణు

నిష్టుండని యధిపతిత్వ మీయరు రాజుల్.



	 35





	క.	
కొంచెపువాఁ డాడినక్రియ

నంచితసుగుణాఢ్యుఁ డేల యాడును బెక్కుల్

కాంచనము మ్రోయనేర్చునె

కంచు వెసన్ మ్రోగినట్లు గణనకు మీఱన్.

